
MOLTAÍ

Iarrann an Coiste um Shaoirsí Sibhialta, um Cheartas agus um Ghnóthaí Baile ar an gCoiste 
um Ghnóthaí Eachtracha, ar an gCoiste um Fhorbairt agus ar an gCoiste um Buiséid, mar na 
coistí atá freagrach, na moltaí seo a leanas a ionchorprú ina dtairiscint i gcomhair rúin:

A. de bhrí gur cruthaíodh an tSaoráid do Dhídeanaithe sa Tuirc (FRT) in 2016 faoi 
chuimsiú Ráiteas ón Aontas Eorpach agus ón Tuirc agus go bhfuil EUR 6 bhilliún á 
mbainistiú aici, arna slógadh in dhá thráinse: tionscadal cistiúcháin amháin a bheidh i 
bhfeidhm go dtí lár 2021 ar a dhéanaí agus na tionscadail chistiúcháin eile a bheidh i 
bhfeidhm go dtí lár 2025 ar a dhéanaí; de bhrí gur comhshásra comhordaithe é FRT 
agus nach ionstraim chistiúcháin ann féin é; 

B. de bhrí gur thacaigh FRT le saol breis is 1.8 milliún dídeanaí agus pobal óstach sa Tuirc 
agus, dá bhrí sin, gur colún lárnach é den chabhair dhaonnúil agus den tacaíocht 
dhaonnúil; de bhrí go bhfuil FRT faoi bhagairt ag brú polaitiúil a chuir Rialtas na Tuirce 
ar an Aontas Eorpach i ndíospóidí faoi Ráiteas ón Aontas Eorpach agus ón Tuirc, agus i 
ndeireadh na dála, go ndéanann sé sin dochar do na dídeanaithe agus do na pobail 
óstacha a bhíonn ag brath ar an tacaíocht sin; de bhrí gur tharla cásanna de sháruithe ar 
chearta an duine faoin ráiteas sin, ar sáruithe iad atá ar neamhréir le Cairt um Chearta 
Bunúsacha an Aontais Eorpaigh; 

C. de bhrí go ndearna Ciste Iontaobhais Réigiúnach an Aontais Eorpaigh mar Fhreagairt ar 
an nGéarchéim sa tSiria (Ciste Iontaobhais Madad) EUR 2.3 billiún a shlógadh, lena n-
áirítear ranníocaíochtaí deonacha ó 21 Bhallstát de chuid an Aontais, ón Tuirc agus ón 
Ríocht Aontaithe; de bhrí go ndírítear ar oideachas, slí bheatha, an tsláinte, cosaint agus 
uisce ina chláir, a théann chun tairbhe do dhídeanaithe, do dhaoine easáitithe ina dtír 
féin agus do phobail áitiúla, lena dtugtar tacaíocht do bhreis is 7 milliún tairbhí; de réir 
mar a chuaigh cogadh cathartha na Siria i bhfad, tháinig tuilleadh forbartha ar fhreagairt 
Chiste Iontaobhais Madad tríd an nasc idir an chabhair dhaonnúil agus an fhorbairt, 
agus béim níos mó á leagan ar chórais a neartú chun tacú le hiarrachtaí agus le cumais 
na dtíortha óstacha freagairt don ghéarchéim fhada sin, go háirithe trí sheirbhísí poiblí a 
sholáthar san Iaráic, san Iordáin agus sa Liobáin;

D. de réir a mheasúnaithe, tá seoladh na dtionscadal níos tapúla faoi Chiste Iontaobhais 
Madad ná mar atá na nósanna imeachta caighdeánacha faoin Ionstraim Eorpach 
Chomharsanachta agus faoin Ionstraim um Chúnamh Réamhaontachais; de bhrí gur 
éirigh le Ciste Iontaobhais Madad barainneacht scála a bhaint amach freisin, le 
tionscadail mhórscála de EUR 20 milliún ar an meán agus meántréimhse cur chun 
feidhme de thart ar 30 mhí; 

E. de bhrí go ndearnadh Ciste Iontaobhais Éigeandála an Aontais Eorpaigh don 
chobhsaíocht agus chun aghaidh a thabhairt ar na bunchúiseanna atá leis an imirce 
mírialta agus le daoine a bheith á n-easáitiú san Afraic (EUTF don Afraic) a bhunú in 
2015 agus gur tíolacadh é mar phríomhionstraim chun plean gníomhaíochta Vaileite a 
chur chun feidhme; de bhrí gur tháinig sé chun bheith ar an bpríomhionstraim airgeadais 
le haghaidh rannpháirtíocht pholaitiúil AE le comhpháirtithe na hAfraice i réimse na 
himirce; de bhrí gur chistigh EUTF don Afraic breis agus 500 tionscadal i 26 thír san 
Afraic i dtrí réigiún gheografacha – an tSaiheil agus Loch Shead, Corn na hAfraice agus 

an Afraic Thuaidh –  gealltanais iomlána dar luach breis is EUR 5 bhilliún ó 2016, ar 
tháinig 4.4 billiún de ó bhuiséad an Aontais; de bhrí go bhfuil dúshláin atá ag dul i méid 
roimh na tíortha sin, idir bhrúnna déimeagrafacha, fíorbhochtaineacht agus bonneagar 
lag sóisialta agus eacnamaíoch, teannas inmheánach agus laigí institiúideacha, agus 
athléimneacht neamhleor i gcás géarchéimeanna bia agus strus comhshaoil; 

F. de bhrí san athbhreithniú meántéarma ar EUTF don Afraic gur cuireadh béim ar 
bhreisluach an chiste atá ina ionstraim sholúbtha lena dtugtar aghaidh ar chásanna atá ag 
athrú go pras agus lena ndírítear ar shaincheisteanna áitiúla sonracha; de bhrí, i 
dtuarascáil ó 2018 ó Chúirt Iniúchóirí na hEorpa1,  áfach, gur léiríodh easnaimh éagsúla, 
lena n-áirítear dúshláin  dhlíthiúla amhail mainneachtain dlí an Aontais maidir le 
soláthar poiblí a chur i bhfeidhm, chomh maith le bainistíocht dhoiléir; de bhrí go bhfuil 
sé ráite ag an gCoimisiún go bhfuil na hábhair imní sin curtha san áireamh aige agus go 
bhfuil foráil déanta aige maidir le feabhsuithe; de bhrí go bhfuil ábhair imní curtha in iúl 
ag an tsochaí shibhialta2 faoi cháilíocht na dtionscadal a formheasadh agus – cúis níos 
mó imní fós – faoi na líomhaintí go bhfuiltear ag cur le híde mhídhaonna agus tháireach 
agus/nó go bhfuiltear ag maoiniú gníomhaithe a bhfuil sáruithe ar chearta an duine 
déanta acu, amhail sa Libia, san Eiritré agus sa tSúdáin; 

G. ós rud é go sonraítear go soiléir in Airteagal 208 den Chonradh ar Fheidhmiú an Aontais 
Eorpaigh go ndéanfar an comhar um fhorbairt faoi chuimsiú phrionsabail agus chuspóirí 
ghníomhaíocht sheachtrach an Aontais agus gurb é is príomhhcuspóir do bheartas an 
Aontais maidir leis an gcomhar um fhorbairt an bhochtaineacht a laghdú agus, san 
fhadtéarma, deireadh a chur leis an mbochtaineacht; de bhrí gurb é EUTF don Afraic is 
mó a bhaineann úsáid as Cúnamh Oifigiúil um Fhorbairt (ODA), a thagann as an gCiste 
Eorpach Forbraíochta den chuid is mó agus, dá réir sin, gur cheart a chur chun feidhme 
a bheith bunaithe ar phríomhphrionsabail éifeachtacht na forbartha; 

H. de bhrí go raibh ról tábhachtach ag an tsoghluaisteacht idir-réigiúnach san Afraic i 
gcónaí; ós rud é, agus iad ag dul i ngleic le triomaigh, gur dual do phobail áitiúla a 
bheith in ann athruithe a dhéanamh ar a straitéisí slí beatha, agus go bhfuil 
acmhainneacht oiriúnaitheach léirithe acu, go minic téann siad ar imirce chun a slí 
bheatha a éagsúlú; de bhrí, ó thús na 2000idí, agus go háirithe ó 2016 i leith, go bhfuil 
an córas sin chun slí bheatha a éagsúlú faoi bhrú, go príomha mar gheall ar na srianta a 
bhaineann le saoirse gluaiseachta idir-réigiúnaí mar thoradh ar an tacaíocht a thugann 
Ballstáit den Aontas Eorpach do roinnt tíortha san Afraic chun imirce neamhrialta chun 
na hEorpa a chomhrac; 

I. de bhrí go bhfuil EUR 57.2 milliún curtha ar fáil ag an Aontas ó 2017 i leith chun tacú 
leis an tionscadal maidir le bainistiú comhtháite teorainneacha agus imirce faoi sciar 
EUTF don Afraic chun acmhainn oibríochtúil Gharda Cósta agus Slándála Calafoirt na 
Libia (LCGPS), an Chabhlaigh agus an Riarachán Ginearálta don tSlándáil Chósta 
(GACS) a mhéadú chun cabhrú leo daoine a thascradh ar muir, agus tacaíocht á tabhairt 
san am céanna don Eagraíocht Idirnáisiúnta um Imirce (IOM) chun a chur ar a cumas 

1 Tuarascáil speisialta Uimh. 31/2018 European Union Emergency Trust Fund for Africa: Flexible but lacking 
focus [Ciste iontaobhais éigeandála an Aontais Eorpaigh don Afraic: Solúbtha ach easpa fócais], lgh. 17-25.
2 Davis, L., EU external expenditure on asylum, forced displacement and migration 2014-2019 [Caiteachas 
seachtrach an Aontais ar thearmann, ar an easáitiú éigeantach agus ar imirce], an Chomhairle Eorpach um 
Dhídeanaithe agus um Dheoraithe, 2021.

cabhrú leis na himircigh is leochailí sa Libia agus sna tíortha óstacha; de bhrí, de réir 
shonraí na hEagraíochta Idirnáisiúnta um Imirce, go ndearna Garda Cósta na Libia breis 
agus 20 000 duine a thascradh in 2019 agus 2020; de bhrí gur dearbhaíodh in go leor 
tuarascálacha nach áit shábháilte fós é an Libia le haghaidh díbhordála mar gheall ar na 
sáruithe tromchúiseacha ar chearta an duine a dhéantar ar dhídeanaithe agus imircigh 
agus an choinbhleacht a leanann sa tír; de bhrí gur iarr Ard-Choimisinéir na Náisiún 
Aontaithe um Chearta an Duine an 8 Bealtaine 2020 moratóir ar gach tascradh agus 
filleadh ar an Libia; de bhrí, i dtuarascáil a foilsíodh i mí an Mhárta 2021, gur 
athdhearbhaigh Coimisinéir Chomhairle na hEorpa um Chearta an Duine an méid a 
dúirt sí in 2019 an tacaíocht do Gharda Cósta na Libia a chur ar fionraí, bheadh tionchar 
aige sin ar thascradh agus ar fhilleadh; 

J. de bhrí go bhfuil roinnt cásanna dlí, imeachtaí dlí agus gearáin curtha faoi bhráid 
eagraíochtaí na sochaí sibhialta (ESSanna) i gcoinne an Aontais agus a Bhallstát mar 
gheall ar sháruithe ar chearta an duine, sáruithe ar mhaoiniú AE agus rialacháin 
idirnáisiúnta maidir le cearta an duine3, refoulement, agus gníomhartha mídhaonna eile 
in aghaidh imirceach4 atá nasctha go díreach nó go hindíreach le tionscadail EUTF don 
Afraic; de bhrí gur tuairiscíodh, sa tSúdáin in 2019, gur chuir an tAontas Lárionad 
Oibríochtúil Réigiúnach chun tacú le Próiseas Chartúm de chuid EUTF don Afraic agus 
Tionscnamh Aontas na hAfraice-Corn na hAfraice (ROCK) agus na cláir um bainistiú 
níos fearr a dhéanamh ar an imirce (BMM) ar fionraí; 

K. de bhrí go dtiocfaidh deireadh le EUTF don Afraic agus le EUTFanna eile ag deireadh 
2021; de bhrí go meastar sa chéad ionstraim chistiúcháin ilbhliantúil eile le haghaidh 
gníomhaíocht sheachtrach, an Ionstraim maidir leis an gComharsanacht, an Fhorbairt 
agus an Comhar Idirnáisiúnta (NDICI), go gcuirfear 10 % di ar fáil do ghníomhaíochtaí 
a bhaineann leis an imirce i dteannta bunú tosaíochtaí táscacha náisiúnta a 
chomhaontaítear go frithpháirteach agus cur chuige solúbtha atá bunaithe ar 
dhreasachtaí; 

L. de bhrí gurbh fhiú don Choimisiún agus do na Ballstáit forléargas soiléir agus iomlán a 
bhunú ar na cistí a úsáidtear chun comhar a mhaoiniú le tríú tíortha i réimse an 
bhainistithe imirce i gcás gach ionstraime airgeadais agus an cur chun feidhme ina leith, 
lena n-áirítear faisnéis maidir le méideanna, cuspóirí, sprioc, gníomhaíochtaí incháilithe 
agus foinse an chistithe;

1. á chur in iúl gur oth léi gur ionstraimí ad hoc iad EUTFanna a imíonn ón ngnáthnós 
imeachta cinnteoireachta agus a sheachnaíonn grinnscrúdú parlaiminteach agus 
maoirseacht dhaonlathach, agus dá bhrí sin nach bhfuil trédhearcacht agus cuntasacht 
dhaonlathach i gceist leo; á chur i bhfáth nach bhfuil sonraí mionsonraithe maidir le 
leithdháiltí cistiúcháin ar fáil nó gur ar éigean atáthar in ann rochtain a fháil orthu; ag 
tathant ar an gCoimisiún céimeanna a thabhairt láithreach chun feabhas a chur ar 
thrédhearcacht agus ar chomhroinnt rialta faisnéise le Parlaimint na hEorpa agus chun 

3 Global Legal Action Network (GLAN), EU financial complicity in Libyan migrant abuses [An Líonra um 
Ghníomhaíocht Dlí Dhomhanda (GLAN), Comhpháirteachas airgeadais AE i mí-úsáid imirceach sa Libia]
4 Students of the Capstone on Counter-Terrorism and International Crimes [Mic léinn Capstone maidir le 
Frithsceimhlitheoireacht agus Coireachtaí Idirnáisiúnta], teachtaireacht chuig Oifig Ionchúisitheora na Cúirte 
Coiriúla Idirnáisiúnta dar teideal EU Migration Policies in the Central Mediterranean and Libya [Beartais 
Imirce AE sa Mheánmhuir Láir agus sa Libia] (2014-2019).

grinnscrúdú agus formhaoirseacht pharlaiminteach níos fearr a áirithiú maidir le 
sainmhíniú, cur chun feidhme agus obair leantach EUTF don Afraic agus FRT, lena n-
áirítear aon bhearta a dhéanfar amach anseo a ghlacfar faoi Airteagal 8(10) de Rialachán 
NDICI; á áitiú go ndéanfaí freagracht na n-údarás a uas-scálú ar cuireadh de chúram 
orthu go díreach na cistí a bhainistiú; á iarraidh ar an gCoimisiún stádas breathnóra na 
Parlaiminte a chur ar bhonn foirmiúil láithreach ag cruinnithe boird EUTFanna agus 
tuarascáil bhliantúil ar chúrsaí airgeadais agus ar chearta an duine a bhaineann le cur 
chun feidhme tionscadal reatha agus tionscadail a bheidh ann amach anseo a chur faoina 
bráid; 

2. ag tabhairt dá haire gur úsáideadh cistí an Aontais chun brú a chur ar rialtais 
chomhpháirtíochta cuspóirí an Aontais maidir leis an imirce inmheánach a 
chomhlíonadh agus ag tabhairt chun suntais gur níos mó agus níos mó atá úsáid á baint 
as an gcoinníollacht fheabhsaithe idir an comhar um fhorbairt agus bainistiú imirce ó 
2016 i leith; á chur in iúl gur saoth léi go bhfuil cúnamh um fhorbairt á úsáid chun 
comhaontuithe neamhfhoirmiúla nach ndéantar grinnscrúdú parlaiminteach ná 
maoirseacht dhaonlathach orthu a chur chun feidhme, lena n-áirítear ráiteas ón Aontas 
Eorpach agus ón Tuirc an 18 Márta 2016, Meabhrán Tuisceana idir an tAontas Eorpach 
agus an tAontas Afracach maidir leis an tSíocháin, an tSlándáil agus an Rialachas an 23 
Bealtaine 2018 agus Meabhrán Tuisceana idir an tAontas Eorpach agus an Nigéir an 29 
Lúnasa 2019; 

3. á thabhairt dá haire, agus é ina ábhar imní di, na heasnaimh i gcur i bhfeidhm dhlí 
soláthair phoiblí an Aontais maidir le beartas seachtrach imirce AE5; den tuairim go 
bhfuil forálacha Airteagal 3 den chinneadh ón gCoimisiún i mí Dheireadh Fómhair 
2015 (C(2015)7293) lena mbunaítear EUTF don Afraic agus tionscadail cabhrach 
daonnúla a chistítear le Ciste Madad agus le FRT ar neamhréir le dlí soláthair phoiblí an 
Aontais nó díolmhaithe uaidh; á chur i bhfáth an easpa trédhearcachta maidir le cur i 
bhfeidhm agus raon feidhme na nósanna imeachta um an dlí soláthair phoiblí maidir le 
roghnú na gcomhpháirtithe cur chun feidhme6; á chur in iúl gur oth léi nach bhfuil na 
nósanna imeachta agus na critéir chun tionscadail a roghnú sách soiléir nó 
doiciméadaithe go leordhóthanach7; 

4. á chur i bhfios go bhféadfaí tionscadail atá cumhdaithe ag EUTFanna faoi láthair a 
chistiú faoi aon cheann de chomhpháirteanna NDICI – freagairt gheografach, théamach 
nó mhear – laistigh den sprioc chaiteachais 10 % arna sainiú leis an rialachán; á chur in 
iúl gur cúis bhuartha di an plé leanúnach atá ar siúl ag an gComhairle lena ndírítear ar 
thionscnaimh chistiúcháin Fhoireann na hEorpa maidir leis an imirce a fhorbairt chun 
críche gníomhaíochtaí a mholadh a bhaineann le bainistiú imirce san Afraic, a 
d’fhéadfadh grinnscrúdú na Parlaiminte a sheachaint; 

5. á chur i bhfios nach ionann FRT agus EUTFanna, go príomha toisc go bhfuil sé 

5 Spijkerboer, T. agus Steyger, E., European External Migration Funds and Public Procurement Law, European 
Papers, [Cistí Imirce Seachtracha Eorpacha, Páipéar Eorpacha], Iml. 4, Uimh. 2, 2019, lgh. 493-521 agus lch. 
520.
6 Ibid.
7 Tuarascáil Speisialta Uimh. 11/2017 ó Chúirt Iniúchóirí na hEorpa dar teideal The Bêkou EU trust fund for the 
Central African Republic:  a hopeful beginning despite some shortcomings, [Ciste Iontaobhais Bêkou de chuid 
an Aontais Eorpaigh do Phoblacht na hAfraice Láir: tús maith ainneoin roinnt easnamh] 2017, lgh. 36-39.

leabaithe fós laistigh de bhuiséad an Aontais; ag aithint an tacaíocht a thug FRT chun 
tacú le dídeanaithe agus le pobail óstacha sa Tuirc maidir leis an tsláinte, cúnamh 
daonnúil, oideachas agus tacaíocht shocheacnamaíoch; ag tabhairt dá haire, áfach, nach 
mbaineann an tacaíocht sin ach le dídeanaithe cláraithe, rud a fhágann go leor daoine 
gan chúnamh; á thabhairt chun suntais, i ndáil leis an méid sin, go bhfuil sé deacair 
rochtain ar chlárú a fháil i roinnt cúigí agus cathracha Turcacha ó 2016 i leith, mar a 
thuairiscigh eagraíochtaí neamhrialtasacha amhail Amnesty International; 

6. á chur in iúl gur oth léi gur faoin Ráiteas ón Aontas Eorpach agus ón Tuirc a 
leithdháileadh an tacaíocht ríthábhachtach sin; ag cur in iúl gur cúis imní di an dá 
thionscadal tacaíochta don bhainistiú imirce dar luach EUR 80 milliún san iomlán i 
bhfianaise easpa rochtana agus faireacháin a bheith ag breathnóirí náisiúnta agus 
idirnáisiúnta, lena n-áirítear ar láithreáin choinneála8; ag cur béim ar an ngá atá lena 
áirithiú go ndéanfar dianchleachtaí faireacháin agus dian-iniúchtaí chun a áirithiú go 
gcomhlíonfar an Rialachán Airgeadais; á iarraidh ar an gCoimisiún dlús a chur leis an 
tuairisciú ar FRT agus á iarraidh air a áirithiú go ndíreofar go sonrach ar thionscadail 
dídeanaithe leis na cistí sin agus nach n-úsáidfear iad chun aon chríocha eile; á iarraidh 
ar an gCoimisiún a áirithiú go bhfuil cuspóirí FRT comhsheasmhach le prionsabail, 
beartais agus cuspóirí ginearálta AE, lena n-áirítear an daonlathas, an smacht reachta 
agus cearta an duine; 

7. á thabhairt chun suntais an rannchuidiú tábhachtach ó Chiste Iontaobhais Madad chun 
tacú le rochtain ar sheirbhísí bunúsacha amhail an tsláinte agus oideachas do 
dhídeanaithe ón tSiria, do dhaoine easáitithe ina dtír féin agus do phobail óstacha i 
dtíortha comharsanacha; á chur in iúl gur díol sásaimh di gur glacadh pacáiste cúnaimh 
EUR 130 milliún le déanaí chun tacú le dídeanaithe ón tSiria agus le pobail áitiúla san 
Iordáin agus sa Liobáin i bhfianaise na géarchéime daonnúla a leanann mar thoradh ar 
an gcoinbhleacht leanúnach sa tSiria; á iarraidh go ndéanfaí Ciste Iontaobhais Madad a 
chomhtháthú go rianúil sa chreat airgeadais ilbhliantúil (CAI) nua, lena n-áiritheofar go 
ndéanfar na cistí a gealladh cheana a chonrú agus a úsáid ar bhealach éifeachtúil; 

8. ag aithint go bhfuil tacaíocht ríthábhachtach curtha ar fáil ag roinnt tionscadal de chuid 
EUTF don Afraic, go háirithe trí infheistíocht a dhéanamh sa tsláinte agus san 
oideachas, i bhforbairt eacnamaíoch, i gcruthú post agus i lánpháirtiú sna margaí 
saothair do phobail áitiúla agus do dhídeanaithe araon, go háirithe do ghrúpaí 
leochaileacha amhail mná agus daoine óga; ag cur in iúl gur oth léi gur beag an tionchar 
a bhí ag EUTF don Afraic ar dheiseanna eacnamaíocha agus ar fhostaíocht a mhéadú, 
rud a cuireadh in iúl san athbhreithniú meántéarma, d’ainneoin é sin a bheith ar cheann 
de na ceithre phríomhchuspóir a bhí ag an gciste; 

9. ag tabhairt dá haire torthaí an athbhreithnithe mheántéarma go raibh struchtúr rialachais 
agus bainistithe EUTF don Afraic solúbtha agus éifeachtúil, agus faoin struchtúr sin go 
ndearnadh cinntí tapa bunaithe ar fhorléargas straitéiseach ar na saincheisteanna agus a 
bhuí le baill foirne a bhí eolach agus tiomanta; ag tabhairt dá haire go bhfuil easpa 
grinnscrúdaithe ar EUTF don Afraic agus easpa cuntasachta ina leith agus gur ábhar 
imní di i gcónaí rialachas an chiste, comhthiomsú acmhainní an Aontais le cuspóirí 

8 Global Detention Project country report, Immigration detention in Turkey: a serial human rights abuser and 
Europe’s refugee gatekeeper  [Tuarascáil tíre Global Detention Project, Coinneáil inimirceach sa Tuirc, sárú ar 
chearta an duine agus geatóir dídeanaithe na hEorpa], Deireadh Fómhair 2019. 

éagsúla, comhdhéanamh bhord an chiste agus coistí réigiúnacha oibríochtúla, a chur ar 
chumas roinnt Ballstát cinntí díreacha a dhéanamh maidir le hairgead an Aontais a 
chaitheamh bunaithe ar ranníocaíocht EUR 3 mhilliún, doiléire an phróisis chun 
tionscadail a shainiú agus a fhormheas, agus an easpa idirphlé le heagraíochtaí na sochaí 
sibhialta áitiúla agus le heagraíochtaí na sochaí sibhialta um chearta an duine; á 
thabhairt chun suntais easpa measúnuithe tionchair ex ante agus leanúnacha ar 
spriocphobail agus spriocthíortha, go háirithe maidir le cearta bunúsacha, agus nach ann 
d’aon choinníollacht maidir le cearta bunúsacha i dtaca le cistiú a úsáid; 

10. á thabhairt chun suntais gur dhírigh EUTFanna den chuid is mó ar thacaíocht a thabhairt 
do thíortha chun straitéisí náisiúnta agus réigiúnacha a fhorbairt maidir le bainistiú 
imirce, cumais a fheabhsú chun imirce neamhrialta a chosc agus gáinneáil ar dhaoine 
agus smuigleáil imirceach a chomhrac, agus filleadh agus athimeascadh inbhuanaithe 
agus díniteach a éascú; á thabhairt chun suntais gur aistriú ó chur chuige iomlánaíoch i 
leith na himirce an bhéim mhór a chuirtear ar chuspóirí 3 agus 4 de EUTF don Afraic; á 
chur in iúl gur oth léi go bhfuil 37 % de EUTF don Afraic leithdháilte ar bhearta a 
mbeidh sé i gceist leo an imirce a shrianadh agus a laghdú, agus go leithdháiltear níos lú 
ná 9 % de chun aghaidh a thabhairt ar nithe atá ina spreagadh don imirce agus don 
easáitiú éigeantach; ag tabhairt dá haire gur leithdháileadh níos lú ná 1.5 % de EUTF 
don Afraic ar bhealaí imirce rialta; á chur in iúl go bhfuil soghluaisteacht a laghdú chun 
an imirce a dhíspreagadh ag teacht salach ar na cuspóirí maidir le forbairt ós rud é go 
ndéanann sé an bhochtaineacht a mhéadú agus go bhfuil baol ann go gcuirfí cearta 
bunúsacha i mbaol; 

11. á iarraidh ar an gCoimisiún agus ar ghníomhaireachtaí an Aontais an comhar atá ar bun 
acu le tríú tíortha a fhionraí nó a athbhreithniú, lena n-áirítear cistiú sonrach agus 
tionscadail shonracha a chur ar fionraí, ina gcuirtear i mbaol cearta na ndaoine a 
ndéantar difear dóibh, lena n-áirítear i gcás nach n-urramaíonn na tríú tíortha na cearta 
bunúsacha go hiomlán; á iarraidh athuair ar an gCoimisiún agus ar na Ballstáit, i ndáil 
leis sin, i bhfianaise na sáruithe tromchúiseacha ar chearta an duine a dhéantar ar 
dhídeanaithe, iarrthóirí tearmainn agus imircigh sa Libia, lena n-áirítear iad siúd a 
ndéantar tascradh orthu ar muir, athbhreithniú práinneach a dhéanamh ar na 
gníomhaíochtaí comhair uile le húdaráis inniúla na Libia i ndáil le faireachas agus 
bainistiú muirí agus teorainneacha arna gcistiú faoi EUTF don Afraic, agus an dara 
céim de thionscadal EUTF, Tacaíocht do bhainistiú comhtháite teorainneacha agus 
imirce, a chur ar fionraí go dtí go mbeidh ráthaíochtaí soiléire ann maidir le cearta an 
duine a urramú, lena n-áirítear deireadh a chur leis an dlí lena ndéantar imircigh 
neamhrialta a choiriúlú; á iarraidh ar an gCoimisiún a áirithiú go ndéanfaidh 
comhlachtaí agus saineolaithe neamhspleácha de chuid an Aontais measúnú riosca 
trédhearcach ar an tionchar atá ag tionscadail arna gcistiú ag an Aontas ar chearta 
daonna na n-imirceach agus na ndídeánaithe, agus ar an bpobal i gcoitinne sa tír a 
ndéantar difear di; á iarraidh go gcruthófaí sásra neamhspleách faireacháin ar chearta an 
duine agus prótacail shoiléire le haghaidh gníomhaíochta i gcás sáruithe ar chearta 
bunúsacha; 

12. á chur i bhfáth gur gá creat EUTF don Afraic agus FRT a shainiú go soiléir, mar aon 
lena gcomharbaí féideartha, lena n-áirítear sainmhíniú ar an tionscadal, tuairisciú, 
faireachán agus meastóireacht, chun a áirithiú go rannchuideoidh gníomhaíochtaí arna 
gcistiú faoi EUTF don Afraic agus FRT le cuspóirí sonracha na gcistí sin a bhaint 

amach agus nach n-úsáidfear iad chun aon chríocha eile; á iarraidh ar an gCoimisiún 
meastóireacht ex post a dhéanamh bliain amháin ar a laghad tar éis gach gníomhaíocht 
de EUTF don Afraic a bheith curtha i gcrích agus an Pharlaimint a chur ar an eolas dá 
réir; á iarraidh ar an gCoimisiún rannpháirt a thabhairt d’eagraíochtaí na sochaí sibhialta 
sa mheastóireacht sin agus aird ar leith a thabhairt ar thionchar an chiste ar fhorbairt 
agus ar chearta bunúsacha, agus béim ar leith á leagan ar na tionscadail faoi chuspóirí 3 
agus 4; 

13. ag tabhairt dá haire, trí bhíthin na comhpháirte mearfhreagartha de NDICI, gur féidir an 
comhar le tríú tíortha maidir le bainistiú imirce a chistiú gan é a bheith riachtanach don 
Choimisiún aon doiciméid chlársceidealaithe a fhoilsiú nó dul i gcomhairle le 
gníomhaithe na sochaí sibhialta, agus gan rannpháirtíocht na Parlaiminte; á áitiú, i ndáil 
leis an méid sin, gur gá a áirithiú go mbeidh creat láidir um chearta an duine ag gabháil 
le CAI 2021-2027 chun go ndéanfar cláir a bheidh ann amach anseo maidir le comhar 
imirce a shainaithint, a chur chun feidhme agus a fhaire; á iarraidh ar an gCoimisiún 
agus ar na Ballstáit úsáid a bhaint as NDICI agus a gcomhpháirtíochtaí idirnáisiúnta 
chun cláir a chur chun cinn chun dídeanaithe agus imircigh a chosaint, i gcomhréir le dlí 
an Aontais agus leis an dlí idirnáisiúnta, agus chun a áirithiú go n-úsáidtear cúnamh 
oifigiúil um fhorbairt chun tacú le forbairt inbhuanaithe an duine, an daonlathas 
inbhuanaithe agus cearta an duine, sa tslí go leanfaidh siad ar aghaidh, ar mhaithe le 
gach duine a chosaint; 

14. á iarraidh ar an Aontas Eorpach an Ráiteas ón Aontas Eorpach agus ón Tuirc a 
athbhreithniú chun comhlíonadh na gcaighdeán maidir le cearta an duine a ráthú, agus 
chun a áirithiú nach mbeidh an chabhair dhaonnúil agus an tacaíocht a thugann FRT 
faoi bhagairt ag luaineacht pholaitiúil.

